
ADMINISTRAZIO EGINTZA 

I. KONTZEPTUA ETA EZAUGARRIAK
1. Kontzeptua
Administrazio Zuzenbidearen menpe dauden Administrazioak emandako aldebakartasunezko aitorpen ez arautzaileak dira. 

Egintza hauen esistentziak, betekizun zehatzetan gauzatzen diren hierarkikoki antolatutako arauen egoteak suposatzen du. Nahiz administrazio bidean, nahiz auzitegi bidean aurkatuak (inpugnatuak) izan daitezke. Izaera juridikoa eta irispen zehatza daukate, arauekin gertatzen ez dena, hauen izaera orokorra baita. Beraz, ez dira arauak.
Gaurregun, Administrazioa legezkotasun printzipioaren menpe dago, honen arabera, gaiturik egon behar delarik egintza bat emateko, forma aldetik ere eginkizun batzuk bete behar dituelarik. Auzi boterearen parte hartze kontrolatzailea eman daiteke, nahiz eta egintzak jasotzen duen aitorpenaren betearazpena aurrera eramateko ez eman parte hartze hau aldez aurretik (gerora bai baina ez aldez aurretik), partikularrekin gertatzen ez den bezala.  

2. Ezaugarriak
a) Aitorpena

Egintzek kanpo irispidea daukaten aitorpenak jasotzen dituzte. Aitorpena moeta desberdinetakoa izan daiteke: borondatezkoa (erabakiak; isun bat), desiozkoa (oposaketa batzuetarako deialdia), judiziozkoa (txostenak), ezagupenezkoa (ziurtagiriak).

b) Aldebakartasuna

Ezaugarri honek egintza eta kontratoak bereizten ditu, azken honetan borondate bat baino gehiago eskatzen direlarik. Aldebakartasun hau dela eta, Administrazioak partikularrengan jokaerak inposa ditzake. ( Esatebaterako Administrazioak isun bat jartzen duenean ez dago hartzailearen borondaterik , baina kontrato bat egiten badu  beste aldeak adoz egon beharko du)
c) Ez arauzkotasuna

Erreglamentua Ordenamendu Juridikoaren barne dagoen bitartean, administrazio egintzak Ordenamendu hori suposamen zehatz batera aplikatzen du, hura berritu gabe. Bestalde, erreglamentua ez da agortzen betetzen denean, indargabetu edo deuseztu arte errepikatzen delarik. Administrazio egintza behin betetzen denean agortu egiten da.

Akatsei dagokienez, egintzen kasuan printzipio orokorra deusezgarritasuna den bitartean, arauentzat deuseztasuna da. Bestalde, errekurtzoen errejimena ere desberdina da kasu batean eta bestean.

d) Administrazio jatorria

Administrazioko organoek ematen dituzte administrazio egintzak. Beste organo desberdin batzuk (epaitegiek, legebiltzarrek...) administrazio izaera duten egintzak ematen dituzte (pertsonalaren gaiak, kontratuak...), horien kontrola eskumen kontentzioso-administratiboaren  esku gelditzen delarik.

   


- Egintza politikoak

Egintza hauek Administrazioko goi organoek (Gobernuak) ematen dituzte, baina helburu politikoen arabera.

Jurisdikzio Kontentzioso-administratiboko Legeko 2.art.ak zioen ez zegokiola jurisdikzio kontentzioso-administratiboari nazioko lurraldearen defentsari, nazioarteko erlazioei, Estatuko barne segurtasunari eta aginte eta antolaketa militarrari buruzko egintza politikoen ezagupena.

Bestalde, EK 24. art.an babes judizial eraginkorra jasotzerakoan, egintza guztien fiskalizazioaren alde agertzen da.

Zentzu honetan, Gobernuko Legeko 26. art.aren esanetan, Gobernuak emandako egintzak eskumen kontentzioso-administratiboaren aurrean aurkagarriak dira. Era berean, Jurisdikzio Kontentzioso-administratiboari buruzko Lege berriak (uztailaren 13ko 29/1998 Legea) ideia horretan mantentzen da.

e) Administrazio Zuzenbidearenganako menpekotasuna                

Administrazio egintzen eta Administrazioaren egintzen arteko desberdintasuna aipatu behar da. Haiek Administrazio Zuzenbidearen menpe daude, eta hauek Zuzenbide Pribatuaren menpe (egintza banangarriak).

II. MOETAK 

1. Partikularrenganako ondorioen arabera
a) Egintza mesedegarriak

Administratuen ahalmen juridikoak gehitzen dira, hau da, ondorio mesedegarriak sortzen dituzte administratuarengan. Ezeztaezinak dira eta salbuespen gisa atzera indarra eduki dezakete .Adibideak:
1) Onespenak 

Pertsona bati egoera eta errejimen berezi bat ematen zaio, bere status juridikoa berritzen delarik (Unibertsitatean sarrera).                       

2) Emakidak 

Pertsona bati, jatorrian administratiboak ziren ahalmen batzuk ematen zaizkio, Administrazioak kontrolak eraman ditzakeelarik (jabetza publikoaren okupaziorako adibidez  emakida ematen da). 

3) Baimenak 

Aurretik dagoen eskubide baten egikaritzarako Administrazioak ezarririk zeuzkan mugak aldatzen dira, horren egikaritzarako beharrezkoak diren baldintzak ematen direla konprobatu eta gero (ehiza lizentzia).

4) Onarpenak 

Hainbat egintzen ondorengo betebeharrak dira. Egintza horiek berez baliozkoak dira, baina ez eraginkorrak Administrazioak parte hartzen ez duen bitartean (Adibidez,gure Unibertsitateak bere Estatutuak baieztatzen ditu baina Eusko Jaurlaritzaren behin betiko onarpena beharrezkoa izango da ).

5) Dispentsa 

Aurrez ezarritako debeku orokor bat salbuespentzen da. Dispentsa hauek legez ezarri behar dira, bestela legez kontrakoa den bakarkako indargabetzea emango bailitzateke .

b) Egintza kaltegarriak                      

Administratuengan ondorio kaltegarriak sortzen dituztenean. Arau mailako gaikuntzan lerrun altuagoa behar dute (legearena), arrazoituak izango dira eta ez dute inoiz ere atzera indarrik izango. Adibideak:
1) Zigor egintzak 

Legez kontrakoa den jarduera baten ordainbide negatiboa da (isuna) edo eta neurri disziplinario bat ezartzea (funtzionarioei). Hiritarrei nahi ez dituzten hainbat jarduera ezartzen zaizkie, beren jardunbide eremua mugatzen delarik.

2) Desjabetzapenak 

Eremu pribatutik eremu publikora eskubide aldaketa bat ematen da kalteordain baten ordez, bestela, konfiskazioen aurrean egongo baikinateke.

3) Derrigorrezko aginduak 

Lehenago derrigorrezkoak ez ziren hainbat jarduera ezartzen zaizkie hiritarrei (denden ordutegiak).

4) Debekuak 

Lehenago egin zitezkeen jarduerak betatzen dira (bide baten erabilera automobilengatik).

2. Sujetoei dagokienez
a) Jatorrizko sujetu publikoa       

Egintzak Administrazio desberdinek eman ditzakete: Estatukoak, Autonomia Erkidegoetakoek, Toki edo eta Erakundezkoak.

b) Sujetu hartzaileak


1) Hartzaileen orokortasun-berezitasuna 

Egintzak hiritar guztiengana zuzen daitezke edota Administrazioarekin loturazko erlazio berezietan dauden hiritarrengana soilik.

2) Sujetu hartzaileen zenbakia 

Egintzak sujetu bakar batengana zuzen daitezke (ikasketa beka bat) edota sujetu askorengana (oposaketa deialdiak).

3. Berrikuspenari dagokionez
a) Izapide egintzak eta behin-betiko egintzak edo ebazpenak

Izapide egintzak prozeduran zehar ematen dira, ebazpenak prestatzen dituzte eta berezko sustantibitaterik ez dute. Behin-betiko egintzak prozedura amaitzen duten administrazio ebazpenak dira.
b) Administrazio bidea amaitzen duten egintzak eta hori egiten ez dutenak 
Administrazio bidea amaitzen duten egintzen aurka aukerako berraztertzeko administrazio errekurtsoa, errekurtso kontentzioso-administratiboa edo Administrazioaren kabuzko errekurtsoa tartera daiteke, baina ez gora jotzeko administrazio errekurtsoa. Administrazio bidea amaitzen ez duten egintzak gora jotzeko administrazio errekurtsoaren bidez aurkatu daitezke.
c) Egintza irmoak eta egintza ez irmoak
Egintza irmoak aurkatu ezin daitezkeenak dira, horretarako ezarritako epea pasa baita. Egintza hauei dagokienez, berrikuspen aparteko errekurtsoa edo Administrazioaren kabuzko berrikuspena bakarrik izango dira posible, legeak aurrikusitako suposamenetan. Egintza ez irmoak, bide arrunta jarraituz aurkatu daitezkeenak dira; administrazio errekurtso baten bidez, administrazio egintzek administrazio bidea amaitzen ez dutenean, edota errekurtso kontentzioso-administratiboaren bidez, egintza horiek administrazio bidea amaitzen dutenean.
4. Arauzko egintzak eta egintza diskrezionalak
a) Arauzko egintzak

Beren elementu guztiak zehazturik daude, legegileak berak erabakitzen duelarik zein den hartu beharreko erabakia (gaizki aparkatzeagatik 60 eurotako isuna).

b) Egintza diskrezionalak


Administrazioak estimazio askatasun eremu bat dauka. Egintza hauek legearekin ados egon behar dira arbitraltasuna debekaturik baitago (100-300 eurotako isuna). Egintza hauek arrazoitu behar dira eta epaitegiek kontrola ditzakete.


III. UKANBEHARRAK
1. Sorrera eta edukina 
a) Sorrera

1) Administrazioa

Administrazio egintzak Administrazio Publikoek bakarrik eman ditzakete.

2) Organoa

Hortarako eskumena duen organoak soilik eman dezake administrazio egintza. Egintza ematen duen organoa pertsonabakarrekoa edo kide anitzekoa izan daiteke. Egintza fase desberdinen emaitza da. Honen arabera, pertsonabakarreko organoetan erraz ikusten da zein den egintza sortzen den momentua. Kide anitzeko organoei dagokienez, borondate desberdinak elkartzeko betebehar batzuk ezartzen dira: lehendakaria eta idazkaria eta gutxienez kideen erdia egotea, akordioak lortzeko botoen gehiengoa, lehendakariaren boto erabakiorra, deialdia, eguneko gai zerrenda...
3) Eskumena
Eskumenarik ez duen organo batek emango balu administrazio egintza, hau deuseza izango litzateke gaiaren edo lurraldearen arabera argi eta garbia izango balitz eskumen eza, edo eta deusezgarria beste kasuetan.

4) Organoaren tituludunen bidezko inbestidura

Organoak, egintza desberdinak emateko hainbat eskakizun pertsonal bete behar dituzten pertsona fisikoz zerbitzatzen dira. Hau da LPAk art.etan arautzen diren abstenitze eta ezezpen kasuak aipatu behar dira, Administrazioko funtzionarioak pertsonalki erlazionaturik egon baitaitezke egintzaren edukinarekin.

b) Edukina

Egintzak jaso eta egikaritzen duen aitorpena da. Eduki ordenamendu juridikoarekin adosa eta egintzaren helburuarekiko egokia izan behar da.

Edukina funtsezkoa, naturala edo akzidentala izan daiteke:

1) Funtsezkoa 

Beti agertu behar da, bestela egintzak ez bailuke esistentziarik edukiko (eraikuntz lizentzia batean, eraikitzeko baimena ematen den ala ez esan behar da).

2) Naturala 

Nahiz eta espresuki ez aipatu, esistitzen dela suposatzen da (eraikuntza batean arkitektu baten begirapena).

3) Akzidentala 

Administrazioak espresuki sartzen duenean bakarrik hartzen da haintzat. Baldintza, termino edo modua izan daiteke. 

a) Baldintza; egintza baliogabetu dezaketen erreserbak sartzen dira (hilabete bateko epean Administrazioak beste eraikuntza bat egitea erabakitzen badu, lizentzia kentzen da). 

b) Terminoa; Administrazioak epe bat jartzen du egintzak bere ondorioak bete ditzan (epe hortan ezpada eraikiten, lizentzia balorerik gabe gelditzen da). 

c) Modua; egintzaren betearazpena lagun ditzaketen baldintzak jasotzen ditu (eraikuntzarako lizentzia ematen da, horretaz aparte aparkaleku bat ere eraiki behar delarik). 







c) Aurre suposamendua
Egintzaren produkzioa, bere ondorioak, irispidea eta zentzua justifikatzen duten kanpo elementuak dira (gaizki aparkatzea isunaren kasuan). Beti ere elementu arautua da.

d) Helburua
Administrazio egintzaren zertarakoa da (isunaren ordainketa negatiboa trafikoa ez oztopatzeko). Egintzaren helburua egintza diskrezionalak kontrolatzeko osagai garrantzitsua da, berarekin erlazionaturik boterearen desbiderapena dagoelarik. Honek, ahalmenak ordenamenduak aurrikusten ez dituen helburuetara aplikatzea suposatzen du (isuna trafikoa ez oztopatzeko jarri behar da eta ez mendeku baten ondorioz).
2. Arrazoibideak

Legeak Administrazioa behartzen du ematen dituen hainbat erabakiren arrazoibideak agertzera. Arrazoibideak ematea erabaki horien oinarrian dauden lege-oinarri eta gertakarien aipamena egitea da.

LPACen 35.art.ak aipatzen ditu arrazoituak izan behar diren egintzak:

1. Arrazoitu egin behar dira, egitateak eta zuzenbideko oinarriak labur adieraziz:

 a) Eskubide subjektiboak edo interes legitimoak murrizten dituzten egintzak. b) Administrazio-xedapen edo -egintzak ofizioz berrikusteko prozedurak, administrazioerrekurtsoak eta arbitraje-prozedurak ebazten dituztenak eta onartzen ez direla deklaratzen dutenak.

 c) Lehenagoko jarduketetan erabilitako irizpidearekin edo organo aholku-emaileek emandako irizpenarekin bat ez datozen egintzak. 

d) Egintzak geldieran uzteko erabakiak, geldieraren arrazoia edozein dela ere, eta lege honen 56. artikuluan jasotako behin-behineko neurriak hartzekoak. 

e) Urgentziazko izapidetzea aplikatzeko, epeak luzatzeko eta jarduketa osagarriak egiteko erabakiak 

 f) Interesdunek proposatutako frogak baztertzen dituzten egintzak. 

g) Gerora gertatutako arrazoiengatik jarraitzea materialki ezinezkoa delako prozedura amaitzea erabakitzen duten egintzak, eta ofizioz hasitako prozeduretan Administrazioak atzera egiten duela erabakitzen dutenak.
 h) Zehapen-prozeduretako ebazpenproposamenak, eta zehapen-prozedurak edo ondare-erantzukizuneko prozedurak ebazten dituzten egintzak.
 i) Ahal diskrezionalak baliatuz emandako egintzak, eta lege edo erregelamenduetako xedapen espresuren baten ondorioz hala behar dutenak.

 2. Hautaketa-prozesuei eta norgehiagokaprozedurei amaiera ematen dieten egintzak arrazoitzeko, deialdien arauei begiratuko zaie; betiere, prozeduran egiaztatuta gelditu behar dute ematen den ebazpenaren oinarriek.
3. Forma

Prozedura, administrazio egintzak sortzeko jarraitu behar den ildoa da. Beraren bidez, Administrazioaren aitorpena zehaztu eta partikularrek ezagutzea lortzen da. Formaldeko akatsek egintzen deusezgarritasuna dakarte, beren helburua lortzeko formazko ezinbesteko baldintzak betetzen ez dituztenean edo interesdunak babes gabe uzten dituztenean (LPAC Legeko 48 art.). Aldiz, legez ezarritako prozedura guztiz eta erabat bazterturik ematen baldin bada egintza, zigorra deuseztasuna izango da (LPAC Legeko 47 art.).

LPAC Legeko 36 art.aren arabera, egintzak idatziz gauzatuko dira, beren izaerak adierazi edo jasotzeko modu egokiagorik eskatu edo utzi ezean. Egintzak ahoz ere eman daitezke, kasu hauetan, egintza jaso duen funtzionarioak idatziko duelarik, agindua nork eman zuen zehaztuz. Hainbat ebazpen ahoz ematen dituen agintariak, berak sinatutako zerrenda batean jaso ditzake .
Izaera bereko egintza bat baino gehiago eman behar denean, esate baterako, izendapenak, emakidak eta baimenak, eskuduntza duen organoaren egintza bakarrean bil daitezke denak. Egintza bakar horretan zehaztuko dira pertsonak edo bestelako zer-nolakoak, interesdun bakoitzari egintzak zein ondorio dakarzkion zehaztuko dituztenak hain zuzen

IV. ADMINISTRAZIO EGINTZEN ERAGINKORTASUNA
1. Ondorioen hasiera (LPAC Legeko 39 art.)
Administrazio egintzen ondorioak haiek ematen diren momentutik sortzen dira, hau da, administrazio prozedura amaitzen den unetik. Hala eta guztiz, badaude egintzaren ondorioak atzeratu edo aurreratzen dituzten hainbat suposamen. Honela, egintzaren eraginkortasuna atzeratzen da egintzaren edukinak hala eskatzen duenean edo jakinarazi, argitaratu edo goi organoak onartu beharra duenean. Bestalde, deuseztatutako egintzen ordez emandako egintzei edo interesdunari ondorio mesedegarriak ekartzen dizkietenei baino ez zaie, salbuespen gisa, atzeraeragineko eraginkortasuna eman ahal izango. Azken kasu honetan beharrezkoa da atzeraeraginez egintzari eraginkortasuna eman zaioneko egunean beharrezko gertakariak gertatuak egotea eta eraginkortasunak besteren bidezko eskubide edo interesei kalterik ez egitea.

2. Egintzaren eraginkortasunaren manifestaldiak



Egintzaren eraginkortasunak bere ondorioen sorrera suposatzen du, nahiz eta administratuak horren aurka egon. Baliozkotasun eta eraginkortasunaren arteko desberdintasuna finkatu behar da. Egintza akastun bat, deuseztatzen ez den bitartean eraginkorra izango da. Baliozko den egintza bat ez eraginkorra izan daiteke, aurreko puntuan ikusi dugun bezala.

a) Eragin-indarra

Eragin-indarra egintzak jarduerak inposatzeko duen derrigorrezko ahalmena da. Horren funtsa egintzak baliozkotzat jotzen direla da. LPAC Legeko 38 art.ak egintzen eragin-indarra ezartzen du. 

b) Administrazioaren kabuzko ekintza ( LPAC Legeko 97-104 art.k)

Administrazioaren kabuzko ekintzaz Administrazioak egintzaren edukinetik datozen jarduerak inposatzeko duen ahalmena ulertu behar da. Horretarako Administrazioak nahitaezko betearazpen bideak erabil ditzake, aurrez administratua ohartarazi behar delarik (LPAC Legeko 99. art.):

1) Ondarearekiko premiamendua (LPAC Legeko 101. art.) 

Egintza baten ondorioz dirua ordaindu beharko balitz, derrigorrezko dirubiltze-prozeduraren arauek ezartzen duten bidea erabiliko litzateke, hau da, zordunaren ondarearen enbargoa.

2) Betearazte subsidiarioa (LPAC Legeko 102. art.) 

Norbere-norberari dagozkion egintzak izan ez eta bete behar dituenaz gain beste norbaitek bete ditzakeenean erabiliko da betearazte hau. Kasu horretan Administrazioek edo izendatzen dituztenen bitartez gauzatuko dute egintza hori eta bete behar zuenaren kontura.

3) Hertsatzeko isuna (LPAC Legeko 103. art.) 

Honen bidez egintzarengatik afektaturik gertatzen diren partikularren resistentzia gainditzea nahi da elkarren segidan emandako isunen bidez. Hauen helburua egintzaren betetzea behartzea da.

4) Pertsonak derrigortzea (LPAC Legeko 104. art.) 

Pertsonengan indarraren erabilera suposatzen dute zerbait ez egiteko edo zer edo zer jasateko betebeharra ezartzen duten egintzak betetzen ez direnean. Lege batek baimendu behar ditu eta beti ere gizakiaren duintasuna errespetatu behar da (txertoak...). Norbere-norbere betebeharra zerbait egitekoa bada eta betetzen ez bada, kalte-galerak ordaindu beharko ditu bete behar duenak.

5) Zeharkako koakzioa 

Administrazioak ezin ditu gartzela zigorrik ezarri (EK 25.3 art.), beraz, ezinezkoa da gartzela subsidiarioa ezartzea isunen ordainketak lortzeko. Zeharkako koakzioen adibideak: gainkarguak, berebilen inmobilizazioa, gidatzeko baimenaren geldiarazpena...

3. Jakinarazpena (LPAC Legeko 40, 41, 42, 43, 44 eta 59 art.ak)

Ez da nahikoa egintzak aitorpen bat eduki eta hau kanporatzearekin, hortaz gainera, edukina partikularrengana iritsi behar delarik, hau da, egintzak eragingo duen hiritarrak bere ezagupena eduki behar du. Jakinarazpena egintzaren eraginkortasunaren betebeharra da, jakinarazpenik ez balego, partikularra ez baitzen beharturik gertatuko edukinarengatik. Epea oso garrantzitsua da, errekurtsoak tarteratzeko epeak zenbatzeko jakinarazpenaren data eduki behar delako kontutan eta ez egintza eman zenekoa.  
 

Ebazpena emateko eta jakinarazteko Administrazioak daukan  gehieneko epea, dagokion prozedura arautzen duen arauan zehazten da.
Jakinarazpenak ebazpenaren testu osoa, administrazio bidea amaitzen duen ala ez, bere aurka jarri daitezkeen errekurtsoak, zein organoren aurrean tarteratu behar diren eta zein epetan jaso beharko du.Jakinarazpena hamar eguneko epean egin beharko da, egintza ematen den egunetik zenbatuta (barneko garrantzia baino ez dauka. Garrantzia daukana zera da: ebazpena ematea eta interesdunari jakinaraztea dagokion prozeduraren arautegian agertzen den epean)
Jakinarazpenak egintzaren testu osoa jaso arren, beste ukanbeharrak ez baditu aipatzen, ondorioak sortuko ditu, interesdunak ebazpenaren edukiaren eta irispidearen ezagupena duela adierazten duten jarduerak egiten dituenetik, edota dagokion errekurtsoa tarteratzen duen egunetik. Hala eta guztiz, eta Administrazioak  epe barruan jakinarazi beharreko eginbeharra betetzat ulertzeko, nahikoa da ebazpenaren testu osoa eta jakinarazpenaren saiakera modu egokian kreditaturik duen jakinarazpena. 

3.1. Jakinarazpena egiteko bitartekoak (medioak):
Jakinarazpena egiteko edozein modu erabil daiteke aukera ematen badute:

a) Jasota geratzeko bidali  dela edo eskura jarri dela.
b) Interesdunak edo bere ordezkariak jaso duela edo egoitza elektronikora sartu dela.

c) Data eta ordua.

d) Eduki osoa.

e) Bidaltzailaren eta hartzailearen identitate fidagarria.

Beraz telefonoz,  fax edo posta elektroniko  bitartez jakinaraztea ez da posible izango zeren interesdunak jaso duelaren berri ezin da izan. Posta elektronikoaren kasuan gainera gerta daiteke gaizki bidaltzea edo artxiboa gehitu gabe bidaltzea  eta gainera ezin da jakin noiz zabaltzen dan zeren jasotzearen abisu automatikorik ez daukate, hartzaileak nahi badu bakarrik ezarri daiteke abisu hau. Beste gauza bat da interesdunak ematea Administrazioari posta elektronikoko helbide elektroniko bat edo gailu elektroniko bat, Administrazioak jakinarazpenaren abisuak bidaltzeko baina ez jakinarazpenak egiteko. Abisuaren bitartez interesdunak jakinarazpena egoitza elektronikoan dagoelaren berri izango du. Beraz interesduna  jakinarazpena lortzeko egoitza elektroniko edo plataforma horretan sartu beharko zen. Ahal dela, jakinarazpenak bitarteko elektronikoz egingo dira (egoitza elektronikoan, …). Kasu batzutan interesduna behartuta egongo da bide horretatik jasotzera beti, horrela adierazten du LPAC-eko 41 artikuluak: 

“Erreglamenduz, administrazioek jakinarazpenak bitarteko elektronikoz egiteko betebeharra  ezarri ahal izango dute zenbait prozeduratarako eta pertsona fisikoen multzo batzuentzat, beren gaitasun ekonomikoagaitik, gaitasun teknikoagaitik, dedikazio profesionalagatik edo bestelako arrazoiengatik egiaztaturik badago behar diren bitarteko elektronikoetarako irispidea badutela eta erabil ditzaketela.”

Baina honako kasu hauetan, Administrazioek bitarteko EZ elektronikoak erabil ditzakete: 
· Interesduna (edo haren ordezkaria) erregistro-gaietako laguntzarako bulegoetan agertzen denean jakinarazpen pertsonala eskatzen.

· Administrazio-jarduketaren eraginkortasuna ziurtatzeko beharrezkoa bada jakinarazpena egiten duen administrazioko enpleagatu publiko batek zuzenean emanez egitea jakinarazpena. (Adibidez, aurri dagoen eraikin batetik irtetzeko agindua).
INOIZ EZ dira bitarteko elektronikoz egingo honako jakinarazpen hauek:

· Jakinarazi beharreko egintzarekin batera formatu elektronikora ezin bihur daitekeen elementuren bat igorri behar denekoak(Adibidez, babes ofizialeko etxebizitzaren giltzak eman behar direnean)

· Betebehardunaren aldeko ordainketa-moduren bat daramatenak, hala nola txekeak.
Administrazioek orain arte postaz egin dituzte jakinarazpenak  (Correos y  Telégrafos daukaten jakinarazpen administratiboen serbitzua erabiliz) baina lehen aipatu dugun bezala LPACek esaten du ahal dela, jakinarazpenak bitarteko elektronikoz egin behar direla hemendik aurrera. 

Jakinarazpena paperean egin nahiz bitarteko elektronikoz egin, administrazio publikoek abisua bidaliko dute interesdunak eman duen gailu elektronikora edo posta elektronikoko helbidera, eta, abisu horretan, adieraziko diote jakinarazpen bat eskura jarri diotela dagokion administrazio edo erakundearen egoitza elektronikoan edo eman duen helbide elektroniko bakarrean. Abisu hori ez emanagaitik ere, jakinarazpena guztiz baliozkoa izango da. 
Interesdunaren eskariz hasitako prozeduretan, hark eskatutako bitartekoaren bidez egingo da jakinarazpena ( bitarteko elektronikoz, posta zertifikatua erabiliz,…). Jakinarazpen hori elektronikoa izango da gorago aipatu ditugun erreglamenduz ezarritako kasuetan.

Ofizioz hasitako prozeduratan, eta hasteko bakarrik, Administrazio Publikoek  datuak eskuratu ahal izango dituzte, Estatistika Institutu Nazionalaren datu-baseetan kontsulta eginda, interesdunaren bizilekuari buruz udal-erroldan jasoak dituztenetatik.
Interesdunak jakinarazpena jasotzeari ezetza ematen badio, espedientean jasoko da horren berri, izapidea gauzatutzat joko da eta prozedurak aurrera jarraituko du.

Interesdunari bide batetik baino gehiagotatik egiten bazaio jakinarazpena( elektronikoa eta paperez ), lehenik egin zaionarena hartuko da jakinarazpen-datatzat.
3.2. Jakinarazpena egitea.
Paperean egitea (42art)

1. Paperean egiten diren jakinarazpen guztiak interesdunaren eskura jarri beharko dira jarduten ari den administrazioaren edo organismoaren egoitza elektronikoan, nahi badu haien edukia ikusteko modua izan dezan.

2.  Jakinarazpena interesdunaren egoitzan egiten bada eta une horretan hura ez badago, egoitzan dagoen hamalau urtetik gorako edozein pertsonak har dezake, nor den jasota utzirik. Inor ez bada jakinarazpenaren kargu egiten, hala jasoko da espedientean, jakinarazpena egiteko ahaleginaren eguna eta ordua ere adierazirik. Beste ahalegin bat egingo da, bakarra, hurrengo hiru egunen barruan eta beste ordu batean. Lehenbiziko jakinarazpen-ahalegina hamabost orduak baino lehen egin bada, bigarren ahalegina hamabost orduak baino geroago egingo da, eta alderantziz, betiere hiru orduko tartea utzirik, gutxienez, bi ahaleginen artean. Bigarren ahaleginean ere huts egiten bada, 44. artikuluan aurreikusitako moduan jokatuko da, hau da Aldizkari Ofizialean argitaratuz. Lehen aipatu den moduan, normalean, jakinarazpena paperean egiten denean posta zertifikaturen bidez egiten da.
3. Interesdunak egoitza elektronikoan eskuratzen badu jakinarazpenaren edukia, aukera emango zaio gainerako jakinarazpenak bitarteko elektronikoz egiteko.
Bitarteko elektronikoz egitea. (43.art)
Haien edukira sartzen den unean egintzat joko dira bitarteko elektronikozko jakinarazpenak.

Jakinarazpena bitarteko elektronikoz egitea nahitaezkoa denean, edo interesdunak espresuki hori aukeratu duenean, ez onartutzat joko da haren edukia ez bada eskuratu jakinarazpena eskura jarri zenetik hamar egun natural igarotakoan.
 Interesdunek jakinarazpenak eskuratu ditzakete Administrazioaren Irispide Puntu Elektroniko Orokorrean, zeinak irispide-atari baten moduan funtzionatuko baitu.

3.3. Jakinarazpen hutsegina.
Ez bada jakiterik prozedura bateko interesdunak nor diren, edo jakinarazpena non egin behar den, edo jakinarazpena saiatu baina huts egin bada, Estatuko Aldizkari Ofizialean iragarki bat argitaratuz egingo da jakinarazpena.

Era berean, aurrez eta aukerako moduan, administrazioek iragarki bat argitara dezakete autonomia-erkidegoko edo probintziako aldizkari ofizialean, interesdunak azken egoitza ezaguna izandako udaletxeko ediktutaulan edo dagokion enbaxadako kontsuletxeko edo sail kontsularreko iragarkitaulan.
4. Argitalpena (LPAC Legeko 45 eta 46. art.ak)
Argitalpena egiten da jakinarazpenaren ordez, hartzailea ezezaguna denan ikusi dugunez, horrela ezartzen badute prozedura bakoitzaren arauek edo, eskumena duen organoaren iritziz, hala eskatzen badu interes publikoak, egintzaren hartzailea multzo mugagabe bat denean edota edozein motatako hautaketa edo norgehiagoka-jardunbide bateko egintzak direnean. Argitalpenaren edukina jakinarazpenaren bera izan behar da. 

Iragarkien bidez egindako jakinarazpen edo argitalpenak eskubide edo bidezko interesak kaltetuko balitu, edukinaren aipamen laburra duen jakinarazpena egingo litzateke.

5. Betearaztearen etendura (LPAC Legeko 117. art.)
Etendurak egintzaren eraginkortasunaren etenaldi iragankorra suposatzen du. Etenaldia mugagabea izango balitz, egintzaren iraungipenaren aurrean egongo ginateke. Etendura normalean nahibadakoa da Administrazioarentzat, eta honek, interes publikoaren edo hirugarrenen babesa eta aurkatutako ebazpenaren eraginkortasuna ziurtatzeko, badaezpadako neurriak har ditzake.

LPAC Legeko 117. art.aren arabera, arauren batek kontrakoa esan ezean, errekurtso bat aurkezteak ez dakar aurkatutako egintzaren betearaztearen etendura. Hala eta guztiz, egintza etenduz gero herri interesari edo besteri sortu lekizkiekeen kalteak batetik, eta bestetik, aurkatutako egintzaren berehalako eraginkortasunaren ondorioz errekurtso tarteratzaileari egiten zaiona behar bezala arrazoitu eta alderatu ondoren erabakia eman behar duen organoak aurkatutako egintza betearaztea eten dezake, bere kabuz edo errekurtso tarteratzailearen eskariz, egintza betearazteak kalte konponezin edo konpongaitzak sor ditzakeenean edo aurkatzea LPAC Legeko47.1 art.an. ezarritako erabateko eta berezko deuseztasun arrazoiren batean oinarritzen denean.

Egintza etentzat joko da etendudaren eskaria horri buruz erabakitzeko eskumena duen organoaren erregistroan sartu zenetik hilabete bat pasa denean, honek erabaki adierazirik eman gabe.

Etendura errekurtsoa tarteratzerakoan edota geroago eskatu daiteke. Horren erabakia, errekurtsoaren ebazpenerako jarraitu behar den prozedura amaitu aurretik egindako izapide batean hartuko da. Edozein kasutan, errekurtsoa erabakitzen ez den bitartean sortuko ditu bere ondorioak etendurak.
6. Errebokatzea (LPAC Legeko 109art.)
Administrazioek edozein unetan erreboka ditzakete kargak ezartzen dituzten edo inoren kalterako diren beren egintzak, beti ere, errebokazio hori ez bada legeek onartzen ez duten jaregite (dispentsa) edo salbuespena, edo berdintasun printzipioaren, interes publikoaren edo ordenamendu juridikoaren aurkakoa ez bada. Ez da beharrezkoa partikularren aldetik egintzaren edukiaren aurkako jarduera bat egotea, oportunitate arrazoiengatik ematen baita.

Eskubideak sortzen dituzten egintzen errebokazioa ez da onartzen, ez bada lege batek hori baimentzen duela edo egintza eman zenean errebokazio aukera jaso bada zirkunstantziak aldatuz gero. Errebokazio honek kalteordainak ekar ditzake.

V. ADMINISTRAZIO ISILTASUNA
1. Ebazpena emateko beharra (LPACeko 21, 22 eta 23 art.)

2. Administrazio isiltasuna, interesdunak eskaturik hasitako jardunbideetan (LPACLegeko 24. art.)

3. Ebazpen adierazirik eza, Administrazioaren kabuz hasitako jardunbideetan (LPAC Legeko 25. art.)
VI. ADMINISTRAZIO EGINTZEN AKATSAK

Administrazio egintzak baliozkotzat jotzen dira. Hortik hasita, legegileak hainbat suposamenei erabateko eta berezko deuseztasuna aplikatzen die beren gehienezko larritasuna dela eta, beste batzuei deuseztagarritasuna, eta azkenik, balorea kentzen ez duten irregulartasunak daude. Egintza akatsdunen ondorioak desagertzeko Administrazioak egintza hoiek berrikusi eta bere deuseztasuna edo deuseztagarritasuna aldarrikatu beharko du.

1. Administrazio egintzen deuseztasuna.
Egintza hauek gehienezko akats larriak dauzkatenak dira eta horregaitik ez lukete ondoriorik sortu beharko eta sortuz gero, edozein momentutan deuseztu daitezke, akatsa zuzendu dela edota denbora pasatu dela esatea ezinezkoa delarik.   
Egintza akatsdun baten deuseztasunaren aitorpenaren ondorioak  atzera eragina daukate hau da egintza eman zen momentura ( ex tunc ondorioak). Ez dago eperik deuseza den egintza aurkatzeko.
LPAC-eko 47.artikuluak dio:

1. Administrazio publikoen egintzak erabat deusezak izango dira kasu hauetan:
a) Konstituzioak babesten dituen eskubide eta askatasunei kalte egiten badiete. 

b) Gaiagatik edo lurraldeagatik organo nabarmen eskumengaberen batek eman baditu. c) Ezinezko edukia badute.

d) Arau-hauste penal badira edo halako baten ondorioz eman badira. 

e) Legez ezarritako prozedura erabat alde batera utziz edo kide anitzeko organoek erabakiak hartzeko funtsezko arauak guztiz bazterturik eman badira. 

f) Funtsezko betekizunak bete gabe ahalmen edo eskubide batzuk eskuratzeko bide ematen duten egintza espresu edo presuntziozkoak, ordenamendu juridikoaren aurkakoak.
 g) Lege-mailako xedapen batean espresuki halakotzat jotako beste edozein.
 2. Erabat deusezak izango dira orobat honako administrazio-xedapen hauek: Konstituzioa, legeak edo administrazioaren goragoko mailako xedapenak urratzen dituztenak; legez arautu beharreko gaiak arautzen dituztenak; eta aldekoak ez diren edo eskubide indibidualak murrizten dituzten xedapen zehatzaileen atzeraeragina ezartzen dutenak.
2. Administrazio egintzen deuseztagarritasuna
LPAC Legeko 48 art.ak deuseztagarritasun suposamenak jasotzen ditu: deusezgarriak dira ordenamendu juridikoa edozein modutan, ahalmen desbiderapena barne, hausten duten egintzak. Deuseztagarritasuna administrazio egintzak baliogabetzen dituzten akatsak zigortzeko arau orokorra da.

Egintza deuseztagarriak epearen barruan aurkatu behar dira, nahiz eta Administrazioak bere kabuz berrikus ditzakeen. Deuseztagarritasunari buruzko aitorpen adierazia eskatzen da. Isiltasuna berrikuspenaren aurkakoa dela ulertzen da (deuseztasunaren kasuan ere). Deuseztasunaren kasuan, aitorpen horren ondorioak deusezten den egintza eman zen unera atzeratzen diren bitartean (ex tunc eraginkortasuna), deuseztagarria den egintza bat deuseztatzearen ondorioak, aitorpenaren unetik aurrera sortuko dira (ex nunc eraginkortasuna).

Egintza deuseztagarrien kasuen bai onartzen da baliozkotzea (LPAC Legeko 52. art.). Akatsa hierarkiaren araberako eskuduntza eza bada, goi organoak emango du baliozkotzea eta baimen eza baldin bada, hura emanaz baliozkotu da. Baliozkotze egintzak ematen den momentutik sortzen ditu ondorioak. Deuseztagarritasuna egintza akatsdunaren hartzailearen mesedetarako aurreikusita dago beraz hartzaile honek ez badu egintza aurkatzen denbora pasatzeak akatsa kenduko du.
3. Balorea kentzen ez duten irregulartasunak

LPAC-eko 48.2 eta 3artikuluak egintzek izan ahal dituzten irregulartasun batzuk  aipatzen ditu: 
-forma-akatsak kasu hauetan bakarrik egiten du deuseztagarri egintza: helburua lortzeko formazko betekizun ezinbestekoak betetzen ez dituenean edo interesdunen defentsa-gabezia eragiten duenean.
-Epez kanpo egindako administrazio jarduketen kasuan, epearen izaerak hala eskatzen duenean bakarrik izango da egintza deuseztagarri.

 Irregulartasun hauek ez daukate garrantzirik eta egintza baliozkoa izango da eta ondorioak sortuko ditu (48.2 eta 3 suposamenduak gertatzen ez direnean ze ikusi dugunez orduan egintza deuseztagarria izango da)
VII. ADMINISTRAZIO EGINTZAK KONTSERBATZEKO PRINTZIPIOA
1.Baliozkotzea. . 
Egintza deuseztagarriak baliozkotu ahal izango ditu Administrazioak, haien akatsak zuzenduz.
2.Egintzen deuseztasunaren edo deuseztagarritasunaren mugak, egintza akastunen bihurketa eta egintzak mantentzea.
a) Egintzen deuseztasunaren edo deuseztagarritasunaren mugak.(LPAC-eko 49.art.)
Egintza baten deuseztasun edo deuseztagarritasunak ez du jardunbideko ondorengo egintzena ekarriko, aurrekoarekin zerikusirik ez badute. Egintzaren zati bat deuseza edo deuseztagarria izateak ez du zati horrekin zerikusirik ez duten gainontzekoen deuseztasuna edo deuseztagarritasuna ekarriko, zati akastunaren garrantziak egintza ez ematea ekarri ezean.

b) Egintza akastunen bihurketa (LPAC Legeko 50. art.) 

Egintza deusez edo deuseztagarriek, beste egintza desberdin bat osatzen duten elementuak baldin badituzte, azken egintza horren ondorioak izango dituzte.
c)  Egintzak eta izapideak kontserbatzea. (LPAC-eko 51. art.)
Akatsa egin izan ez balitz, eduki bera izango luketen egintzak mantentzea erabakiko du egintzen deuseztasuna aitortu edo baliogabe uzten dituen organoak.

